
Zestoako Udalak Hiri Antolamendurako Plan Orokor berriari 
haserako onespena eman dio. Herrigunean eta auzoetan planaren 
aurkezpenak egin ditu udalak eta urtarrilaren 15era arte  jendaurrean 
egongo da alegazioak egin ahal izateko nahi duen orok.

XXI. mendeko Zestoa



Urte amaiera ate-joka daukagun honetan erakundeek balantzea egi-
tera jo ohi dute. Politika instituzionalean gobernuek egiten dituzten 
balantzeak baikorrak izan ohi dira eta aldiz erakunde bereko oposi-
zioak gobernuak egindako diagnosiaren aurkako gauzen irakurketa 
egin ohi du eta politikaren enegarren nahas-mahasean azkenean 
herritarra da ondorioak ateratzeko ardura daukana.

Aldizkari honetako gai nagusia Hiri Antolakuntzarako Plan Orokorra 
izanik, ezin dena baikorra izan denik esan. Herri baten etorkizun 
ertain edo luzea (bataz beste 20 urtekoa da HAPO-aren indarraldia) 
ezaugarritzen duen ibilbide-orria izanda; batetik, ez dugu behar 
adinako herritarren engaiamendurik lortzen eta bestetik, planaren 
egikaritzeak gehiegi irauten du: dagoeneko 7 urte pasa dira Zes-
toako Udala HAPOa lantzen hasi zenetik.

Ez hainbeste baina badira urte batzuk eragile ezberdinekin tokiko 
zaintza ekosistemaren inguruan urratsak ematen hasi ginela. Luzera 
begiratu gabe ez dago aurrera egiterik eta azken hamarkadetan 
gure gizartean eman diren aldaketen araberako iniziatiba publiko-
dun zaintza sistemak antolatzea ezinbestekoa da. 

Zaintza betidanik adinarekin lotu izan dugu eta egia da zahartza-
roak zaurgarritasuna berekin dakarrela baina ez da egia makalagoa 
egungo gizartearen abiadurak eta indarra hartzen ari diren balore 
ezberdinek; norbanakoa kolektiboaren gainetik, lehiakorrena izan 
arteko onik ez, indibidualismoa... belaunaldi gazteen osasun men-
talean eragin kaltebera izan dutela.

Bestalde, arestian aipaturikoez gain, aldagai ezberdinak egon dai-
tezke baina azken ikerketa soziolinguistikoek gure hizkuntzaren in-
darberritzean apaltze nabarmena gertatzen ari dela diote. Egungo 
bilakaerak horrela jarraitzen badu Zestoak 2036rako euskararen 
arnasgune izateari utziko lioke. Euskara komunikazio tresna iza-
tetik harago gure nortasun kolektiboaren ikur nagusia da eta gure 
aurrekoek egoera makurretan erronkari aurre egin zioten bezala 
guk ere egungo noraeza gainditu eta indarberritze berri bati heldu 
behar diogu.

Bistan da boterea eta ultraeskuina ez direla euskaraz mintzo, gizarte 
justuago bat eraikitze bidean gure hizkuntzaren indarberritzea gako 
nagusietako bat izango da. 

XX mendearen amaierara arte herririk 
gehienek bere ur hornidura sistema pro-
pioa zeukaten, hau da,  ura biltegiratu, 
tratatu eta banatzeaz udalak arduratzen 
ziren. 1980ko hamarkadan urak inguru-
menean eta giza garapenean duen eragin 
estrategikoa aintzat hartuta, uraren kudea-
ketaren inguruko erregulatzeak indarrean 
sartu ziren eta kudeaketarako erakunde 
espezializatuak sortzen hasi ziren.

Inguruko herriek bezala (Urola Kostako 
11 herri) garai horretan Zestoak bere bil-
tegi propioetatik ura jasotzeari utzi eta 
kontsortzioak eraiki berri zuen Nuarbeko 
Urederra urtegitik hasi zen ura jasotzen.

“1980ko hamarkadan urak 
ingurumenean eta giza garapenean 

duen eragin estrategikoa aintzat 
hartuta, uraren kudeaketaren 

inguruko erregulatzeak indarrean 
sartu ziren”

Nolanahi ere, gaur arte uraren hornikun-
tza orokorra (alta sistema) kontsortzioa-
ren esku egon bada ere, herriko banake-
ta zein bertako hoditeriaren mantenuaz 
(baja sistema) Zestoako Udala arduratu 
izan da. Aurrerantzean ordea, teknologia 
berriek eta ur sistemaren digitalizazioa-
ren eraginez, azken urteetan beste hain-
bat herrik egin bezala, Zestoa ere uraren 
ziklo integralean sartuko da.

URAREN ZERBITZUAN ALDAKETAK
Zestoako Udala eta Gipuzkoako Ur 
Kontsortzioaren arteko hitzarmenak 
jada jendaurreko epea gainditu du eta 
2026ko urtarrilaren lehenetik aurrera, ur 
zerbitzuaren kudeaketaz Gipuzkoako Ur 

Orain arte, uraren herriko 
banaketa zein bertako 
hoditeriaren mantenuaz (baja 
sistema) Zestoako Udala 
arduratu izan da. Aurrerantzean 
ordea, herriko ur hornikuntzaren 
kudeaketa osoaz Gipuzkoako Ur 
Kontsortzioa arduratuko da.

Zestoako ur hornidura  
ziklo integralera batuko da

Kontsortzioa arduratuko da: zerbitzua-
ren tarifak, bezeroekin harremanak, 
inbertsioak, mantentze lan eta abarrak 
ere kontsortzioaren esku izango dira. 
Besteak beste, urtebeteko epean etxe 
guztietan kontagailu digitalak jartzea 
aurreikusten da. Honek herritarrei ur 
kontsumoaren jarraipen zuzen eta zeha-
tza egitea ahalbidetuko dielarik.

Bestalde, bi erakundeek sinatu duten 
hitzarmenak, ziklo osoan emandako 
lehen hamar urteetan kontsortzioak 
Zestoako ur sisteman bi milioi eurotako 
inbertsioa egin beharko duela ere jaso-
tzen da.

El suministro de agua de Zestoa 
ha pasado al ciclo integral. Hasta 
ahora, el Ayuntamiento de Zestoa 
se encargaba del abastecimiento 
del pueblo y del mantenimiento de 
las tuberias (sistema de baja). A 
partir del 1 de enero del 2026 Gi-
puzkoako Ur Kontsortzioa sera el 
encargado del suministro general 
del agua de Zestoa, tanto de baja 
como de alta. En el acuerdo firma-
do entre el Ayuntamiento de Zes-
toa y Gipuzkoako Ur Kontsortzioa, 
durante los 10 primeros años de 
servicio el consorcio tendra que 
hacer una inversion de dos mi-
llones de euros en el sistema de 
aguas de Zestoa.

HIRIGINTZA 

Hiri Antolamendurako Plan Orokor berriak 
haserako onespena du

HISTORIA
Plan berria Zestoako hirigintzaren his-
toriako laugarrena izango da. Gurea 
bezalako landa eremuko herri txikietan 
XX mendearen bigarren zatian hasi zi-
ren hirigintza planak egiten eta lehen-
dabizikoa 1954an onartu zen, plan hau 
soilik herrigunera mugatzen zen.

Herriko altzairugintza industriaren ga-
rapenak ekonomian zein demografian 
izan zuen eraginak etxebizitza parkea 
zabaltzea eskatzen zuen eta ordura 
arte herrigunearen ondoan okupa-
tu gabe zeuden lur zoruak eraikigarri 
bihurtu ziren. Ordukoak dira gaurko 
Arteaga eta Lizarraitz auzoetako lehen 
eraikinak. 

Bigarren plana 1974an onartu zen, Zes-
toak inoiz izan duen biztanle kopuru 
handieneko garaian, “baby-boom” aroa 
bete-betean, 4.450 biztanle izatera iritsi 
zen gure herria. Hazkunde garai hark 
kutsatuta edo, bigarren plan honek 
mende amaierarako Zestoari 40.000 
biztanle inguru aurreikusten zizkion 
eta hiri lur zoru eraikigarria izugarri za-
baltzea ahalbidetzen zuen, Sastarrain 
bailara guztia etxebizitza eraikinez be-
tetzeraino.

Azkeneko plana, “Arau Subsidiarioak” 
deituraz ezagunagoa, 1996koa da eta 
garai horretan Zestoak 3.100 biztanle 
besterik ez zituen. Hogei urtean gure 
herriak 1.400 biztanle inguruko galera 
izan zuen, biztanleriaren %35a alegia, 
eta aurreko planaren handikeriak alde 
batera utzi eta errealitate berrira egoki-
tutako arauak onartu zituen udalak.

Zestoako Hiri 
Antolamenduko Plan 
Orokorrari (HAPO) 
iraileko udalbatzak 
aho batez haserako 
onespena eman zion.

HAPOaren aurkezpena Arroagoian.

XXI MENDEA
Mende berriko lehen laurdena pasa 
den honetan, jada 1996ko arauak era-
bat zaharkituak zeuden eta badira urte 
batzuk udalak plana berritzeari ekin zio-
la. Azken bi hamarkadetan biztanleriak 
nabarmen gora egin du eta berriro 4.000 
biztanleko langara iritsita gauden arren, 
udalak egin dituen ikerketa ezberdinek 
Zestoaren hazkunde tasa sabaia jotzear 
dagoela adierazten dute. 

Plan berriak lurzoru berriak okupatu 
ordez, lehendik eraldatuak dauden ere-
muak lehenesten ditu, hau da, egungo 

hiri lurzoruak dituen hutsune eta garatu 
gabeko eremuek izango dute lehenta-
suna. Beti ere, lurzoruaren okupazio ja-
sangarria helburu hartuta eta hiri gara-
pena herriaren hazkunde tasa errealera 
egokituta.

HAPOak hiri zein landa eremuetan zer 
eta nola egin daiteken zehazten badu 
ere, askogatik eremu xehatuena hiri lur 
zorua izan ohi da eta hor etxebizitza po-
litikari garrantzia berezia aitortu behar 
zaio, egungo gizarte antolaketan etxe-
bizitza krisiak herri baten izaera zenba-
teraino alda dezakeen kontutan hartuta.

HERRIGUNE NAGUSIA
Gauzak horrela, herrigune nagusian 
314 etxebizitza berri eraikitzea ahal-
bidetuko du plan berriak. Horretarako 
lurzoru nagusiak: estazioa, Idiazpi men-
debala, Artetxe-Arozena eta Lizarraitz 
izango dira. Arozena hotela kokatua 
dagoen eremuari izaera mistoa eman-
go zaio, horrela etorkizunean bizitegiaz 
gain ostalaritza zein ekipamenduetara-
ko erabilera ahalbidetuaz. Guztira, 314 
etxebizitzetatik 118 sozialak izango 
lirateke, 62 tasatuak eta 117, berriz, 
libreak.

Bestalde, aipamen berezia merezi du 
TS fabrika zaharra kokatua dagoen 
eremuaren ber-kalifikazioak. Dagoe-
neko eremu horren deskontaminazio 
proiektuak ingurumen sailaren argi ber-
dea jaso du eta Urola ibaiari merezitako 
protagonismoa emango zaio, hau da, 
fabrika eraistearekin batera ibaiaren 
kanalizazioa ere kendu egingo da eta 
horrela herri guneak ibaia berreskura-
tuko du.

HIRIGINTZA 

En el pleno de septiembre fue 
aprobado por unanimidad El 
Plan General de Ordenacion Ur-
bana (PDO) de Zestoa. Se han 
realizado las presentaciones del 
plan tanto en el casco de Zes-
toa como en los barrios, y hasta 
el 15 de enero estara abierto el 
plazo para realizar las alegacio-
nes pertinentes. 

AUZOAK
Auzoen egungo errealitatea kontutan 
hartuta, hazkunde jasangarria eta ber-
tako nortasunaren arteko oreka bilatu 
nahi da. Horrela, auzoetako egungo 
izaera mantendu asmoz, hiri lurzoruan 
gehieneko etxebizitza berrien kopuruak 
eragin kaltegarririk izan ez dezan.

Etxebizitza kopuruari dagokionez, au-
zoei ondorengo bizitegi eraikuntza ko-
puruak emango zaizkie:

•	 Arroabean, Errezola eremuan eraiki 
berri diren 89 etxebizitzez gain guztira 
45 etxebizitza berri eraiki ahal izango 
dira, horietatik 35 babes sozialekoak 
izango direlarik.

•	 Aizarnak, biztanle kopuruaren arabe-
rako bizitegi ahalmen handiena izango 
du. Guztira 28 etxebizitza berri eraiki 
ahal izango dira.

•	 Arroagoia eta Iraetan, 11 eta 13 
etxebizitza hurrenez hurren eraiki ahal 
izango dira.

HAPOAREN BEHIN BETIKO ONARTZEA
Udalak plan berriari haserako onespe-
na eman ostean, urtarrilaren 15era arte 
jendaurrean izango da. Dagoeneko, 
herrigunean eta auzoetan aurkezpenak 
egin dira eta eragile zein norbanakoek 
alegazioak aurkez ditzakete.

Ondoren, udalak alegazioen inguruko 
ebazpena eman eta Eusko Jaurlaritzak 
Zestoako plan berria Lurralde Antolake-
tarako Gidalerroekin bateragarria dela 
erabaki beharko du. Azkenik, Gipuz-
koako Foru Aldundiak ere aldeko iritzia 
eman beharko du.

Arteaga auzoa eta hilerri ondoko autobus 
geltokiaren arteko espaloia

GI631 errepidean Arteaga auzunea eta Zumaia-Azpeitia norantzako zerbitzua 
ematen duen autobus geltokia lotuko dituen espaloia eraiki nahi du Zestoako 
Udalak 2026an. Horretarako proiektuaren idazketa prozesua martxan jarri du eta 
Gipuzkoako Foru Aldundiko Errepide sailarekin harreman zuzenean dago. Proiektu 
honek bi helburu ditu: alde batetik, Arteaga auzoa eta Herri Eskolako eraikin nagu-
sia oinezko ibilbide seguru batekin lotzea eta bestetik, bide zati honetan, autoek 
hartzen duten abiadura murriztea.

Zestoako Udalaren eta Argiolaren hitzarmen berria

Kaleokerrako 11 etxebizitza 
eraisteko lanak 
Zestoako Udalak lizitatu ditu dagoeneko Kaleokerra 
kaleko 4, 6, 8 eta 10 zenbakietan dauden etxebizi-
tza-eraikinak eraisteko obrak. Lanak, 200.999,61 eu-
rotan lizitatu dira. Urtea amaitu aurretik, eraikin guztiak 
hustu egingo dira eta Kaleokerra aldera duten fatxadan, 
aldamioa muntatuko da segurtasun baldintzak berma-
tzeko. Eguberrietako jai egunak igaro ondoren, ekingo 
diote teilatuko elementuak kentzeko lanei. 

LABURREANLABURREAN

Herriguneko kultur azpiegiturari 
buruzko hausnarketa martxan

Lasaoerreka bideko asfaltatze lanak 

Lasaoerreka bidean, Otolatik Itzirako bidegurutzera asfaltoa 
berritzeko lanen lehenengo fasea burutu da. Zehazki, Itzira 
baserriko bidegurutzetik hasi eta Otola baserri aldera 710 
metro errepide asfaltatu dira. Lan hauek egiteaz Asfaltos 
Urretxu SA enpresa arduratu da.

Lan hauen kostua 67.784,93 eurokoa (BEZ barne) izan da 
eta Gipuzkoako Foru Aldundiak 35.000 euroko diru-laguntza 
eman du obra hau gauzatu ahal izateko.

Iraetako Kultur Etxean hainbat 
berrikuntza
Iraetako Kultur Etxea Gure Ordeka elkartea kokatuta dagoen erai-
kineko lehenengo solairuan dago eta Zestoako Udalak hainbat 
lan egingo ditu irisgarritasun baldintzak hobetzeko eta erabilera 
ezberdinak errazteko. Beheko solairuan dagoen elkartea eta Kultur 
Etxea fisikoki ezberdintzeko helburuarekin ate berri bat irekiko da 
Kultur Etxeko sarreran eta bientzako amankomuna den espazio bat 
sortuko da horma berri bat eraikiz. Bestalde, kanpoan irisgarritasun 
baldintzak hobetzeko, arrapala bat eraikiko da.

Zestoako Udalak eta Argiola 
Zestoako Energia Berriztaga-
rrien komunitateak lagapen 
hitzarmen berria sinatu dute. 
Hitzarmen honi esker, Iraetako 
futbol zelaiaren eta Zestoako 
Herri Ikastetxearen teilatuak 
utziko dizkio udalak Argiola-
ri. Helburua, epe laburrean 
bi eremu horietan ere plaka 
fotovoltaikoak jartzea da. 

Herriguneko kultur azpiegituren in-
guruko hausnarketa egiteko lehe-
nengo bilera urria amaieran egin 
zen herriko eragileekin eta Kultur 
Etxeko erabiltzaileekin. Lehenengo 
bilera arrakastatsua izan zen, era-
gile zein herritarren parte hartze 
garrantzitsuarekin. Epe motzean, 
beste bilera bat deituko du Uda-
lak, Kultur Etxeko egokitzapen lan 
zehatzen inguruan hitz egiteko. 
Bide batez, bilera hauek herriko 
kultur eskaintzaren inguruan haus-
nartzeko ere aprobetxatu nahi ditu 
udal gobernu taldeak.

PROIEKTUAK 

Haurrek praktikatu behar duten kirola hezigarri, berdinzale 
eta bizi ohitura osasuntsuen sustatzailea izan behar du. Hori 
ez da soilik kirol batean espezializatuz lortuko, baizik eta 
bizipen anitzez osatutako kirol hastapen aberasgarri baten 
bidez. Hori da Eskola Kirolak eskaintzen duena.

Eskola kirola: garaian garaiko  
kirol ohiturak bermatzen

Eskola Kirola programa Gipuzkoa Foru 
Aldundiak jarri zuen martxan 90eko ha-
markadan. 6-16 urte arteko adingabeen 
eskubide eta beharretara egokitutako 
eredua da eta 30 urteko ibilbidea duen 
egitasmo honetan, 6-12 urte arteko 
ikasleen %83ak hartzen du parte. Zes-
toaren kasuan, 2025-2026 ikasturtean 
112 ikasle ari dira parte hartzen.

Kirol eta jarduera fisikoen ohiturak ha-
sierako adinetan ematea beharrezkoa 
da, baina haurraren garapen etapak 
eta ezaugarriak errespetatu behar dira. 
Hasierako adinetan kirol aniztasuna 
egiteak gaitasun eta bere buruarekiko 
konfiantza gehiago izatea dakar.

Eskola Kirolaren bitartez, haurrak eus-
karaz erlazionatzea eta euskaraz ondo 
pasatzea lortu nahi da. Gainera, esko-
la kiroleko zenbait jarduera inguruko 
eremu naturaletan egiten dira, horrek 
bertako inguruneak ezagutzea ahalbi-
detzen du; beste zenbait, aldiz, tokiko 
eragileekin lankidetzan egiten direnez, 
aukera ematen du Zestoan eskaintzen 
diren kirol praktikak probatu eta etorki-
zuneko kirolak aukeratzeko.

Eskola kirolaren gakoak:
•	 Kirol-espezializazio goiztiarra saihes-

ten du, gehiengoaren beharrei eran-
tzunez.

•	 Balioak ardatz izanda, ondo pasatzea 
eta jolastuz balioetan heztea.

•	 Emaitzen gainetik, ikaskuntza lehe-
nesten du.

•	 Kirolean egiturazko indarkeria prebe-
nitzen du.

•	 Gaitasun eta behar desberdinak dituz-
ten ikasleen inklusioa bermatzen du.

•	 Gaitasun motor ezberdinak garatzen 
laguntzen du.

•	 Etorkizunean praktikatu nahi duten 
kirola aukeratzen laguntzen du. 

•	 Eskolaren ekosistemaren barruan bat 
egiten du heziketa-sistemarekin eta 
dagokien etapen helburuekin.

ESKOLA KIROLA KONTSEILUA
Eskola Kirola babestu eta indartzeko 
helburuarekin sortu da Eskola Kirol 
Kontseilua Zestoan. Kontseiluan 
hainbat eragilek osatzen dute: 

•	 Zestoako Herri Ikastetxeak
•	 Aizarnako Herri Eskolak
•	 Arroako Herri Eskolak
•	 Ekain, Ahurra eta Sakulupe Guraso 

Elkarteek
•	 Zestoako Udalak
•	 Herriko kirol klubek
•	 Gipuzkoako Foru Aldundiak

Kontseiluaren helburua: Zestoako 
Eskola Kirolari herri mailako babes 
eta atxikimendu bateratua ematea. 
Herriko hainbat eragileren arteko lan-
kidetzari esker bermatzen da Eskola 
Kirola programarekiko babesa: esko-
la kirola indartu, babestu eta egungo 
errealitatearen hausnarketa prozesua 
martxan jartzeko.

ZESTOAKO ESKAINTZA

•	 Kirolez Josta: Lehen Hezkuntzako 
1. eta 2. mailako ikasleei egokitua. 
Astean ordu beteko saio bat urritik 
ekainera.

•	 Eskola Kirola: 3. eta 6. mailako 
ikasleei zuzendua. Astero bi orduko 
saioak: ordu beteko saioa astean 
zehar, eta larunbat goizetan beste 
ordu beteko topaketa. Lehenengo 
hilabeteetan, Zestoako Eskola Ki-
roleko partaideek beraien artean 
egiten dituzte topaketak: mendiza-
letasuna, piragua, kapoira, dantza, 
antzerkia, kirol egokitua... Azken 
hilabeteetan, aldiz, Zumaiakoekin 
egiten dituzte topaketak; horiek tal-
de kiroletan oinarritzen dira: saski-
baloia, eskubaloia eta futbola. 

DIRU-LAGUNTZA LERROA
Zestoako Udalak, bigarren ikasturtez ja-
rraian, diru-laguntza lerro bat du martxan 
haur eta nerabe guztien aisialdirako eta 
kirolerako eskubidea bermatzeko. Di-
ru-laguntza honen bitartez, haur orok Es-
kola Kirolean parte hartzeko aukera ber-
matu nahi da, gaitasun ekonomikoa ez 
dadin eragozpena izan. Diru-laguntzen 
inguruko informazioa Zestoako Udaleko 
Jarduera Fisiko eta Kirol Sailean.

ESKOLA KIROL EGOKITUA
Eskola Kirol egokituaren programa ere 
martxan jarriko da ikasturtean, eta Zes-
toako Eskola Kirolaren kasuan, Zumaia, 
Itziar, Aizarnazabal eta Deba udalerrie-
kin batera izango da eta saioak Zumaian 
izaten dira. Honen helburua, behar des-
berdinak dituzten pertsonek Eskola Ki-
rolean parte hartzea da.

AGENDA
2026ko URTARRILA - MARTXOA

ARROAGOIA

•	 Dantza | Aretoko dantza
	 Asteartea 17:30-19:00

•	 Arroa Aktiboa
	 Astelehena eta asteazkena 17:00-18:00 

Auzo Elkartearen goiko gelan

ARROABEA

•	 Trikitixa eta panderoa
	 Astelehena | Elkargunean

•	 Arroa Aktiboa
	 Asteartea eta osteguna 10:45-11:45 | Salto gelan

•	 Yoga
	 Astelehena 17:30 eta 18:50 eta osteguna 18:00 

Eskola zaharrean

•	 Zumba
	 Astelehena eta asteazkena 9:30-10:30 | Salto gelan

•	 Xakea
	 Asteartea 17:45-18:45 | Elkargunean

•	 Eskulanak
	 Asteartea eta ostirala 15:00-17:00 | Kultur Etxean

•	 Puntoa, gantxilloa, joste tailerra
	 Asteazkena 17:00-19:00

•	 Bertso eskola
	 Osteguna 19:30-20:30  

Elkargunean eta Zestoan 15ean behin

•	 Total training | bi talde
	 Astelehena 18:30 eta 19:30 eta asteazkena 18:30 eta 19:30 

Eskola zaharrean

•	 Nutrizioa eta dietetika menopausia osasuntsu  
eta edertasunez gozatzeko

	 Larunbatetan, hilean behin

•	 Kafe tertulia: 
	 Ostiral batzuetan 18:30-20:00

•	 Euskal kantak
	 Ostiral batzuetan 18:30

ERDIGUNEAN

•	 Gimnasia | Kiroldegian
	 Astelehena eta asteazkena 9:30-10:30
	 Asteartea eta osteguna 9:30-10:30

•	 Zestoa Osasuntsu
	 - Buelta txikia: urtarrilak 15, otsailak 4 eta martxoak 12
	 - Buelta handia: otsailak 11 eta martxoak 19
	 - Hiru hitzaldi egingo dira, datak zehazteko daude

•	 Bingo taldea
	 Asteartea eta osteguna 15:30  

Kultur Etxeko beheko gelan

•	 Paseo taldea
	 Asteazkena 15:30 | Gurutzean

•	 Egoitzetara bisitak | San Juan eta Gisasola
	 Asteazkena, paseoaren ostean

•	 Josteko taldea
	 Astelehena 14:45-18:00  

Kultur Etxeko beheko gelan

•	 Kartoi tailerra
	 Astelehena eta asteazkena 16:00  

Alonderon

•	 Eskolako Udaberri Festa
	 Martxoak 23ko astean

AIZARNA

•	 Zaintza taldea
	 Hilabeteko azken ostegunetan 16:30  

Auzo Elkartean

•	 Aizarna Aktiboa
	 Astelehena eta asteazkena 11:50-12:50 

Kultur Etxeko bigarren solairuan

LASAO

•	 Kafe espazioa
	 Asteazkena 17:00  

Auzo Elkartean


